
1r,1 da wart abir wol schin .
1r,2 daz der herre tristrant .
1r,3 was ein chvone wigant .
1r,4 er gedaht er wold sinen lif .
1r,5 wagen vmb daz magedin .
1r,6 vnd ioh durh den willen .
1r,7 daz die sin gesellen .
1r,8 des baz gedingen mvosen .
1r,9 und sold er den lip verliesen .
1r,10 daz taete er vil gerne von dem wvrme .
1r,11 den daz er an wer sturbe .
1r,12 Zehant des morgens vruo .
1r,13 do wafenot sih dar zvo .
1r,14 tristrant der helt guot .
1r,15 vil hart vlizichliche .
1r,16 vn- reit vil manliche .
1r,17 wan er was ein chvon degen .
1r,18 aleine reit er after wegen . [...][...]

1v,1 [...][...] svert in der hant .
1v,2 ioh brant der serpant .
1v,3 daz ros vndir im ze tot .
1v,4 an lief in der helt guot .
1v,5 er hiv in vil vaste .
1v,6 mit dem besten sahse .
1v,7 daz inchein sin genoz truoch .
1v,8 sva man iz mit zorne sluoch .
1v,9 dar ne mohte nivht vor bestan .
1v,10 der helt do den sich genam .
1v,11 den chovft er vil tivre .
1v,12 wan er was von dem fivre .
1v,13 nah ze tode uerbrunnen .
1v,14 er sneit im vz die zvngen .
1v,15 und stah si in sin hosin .
1v,16 do chert er gegen einem mose .
1v,17 da wold er sih chvolen .
1v,18 do war der helt schone .
1v,19 von dem fivre swarz als ein brant .

1v,1 [...][...] im gaebe sin tohter .
1v,2 der chunich er ne mohte .
1v,3 des niht wol wider chomen .
1v,4 ioh het er gerne baz vernomen .
1v,5 wer den trachen sluoge .
1v,6 “daz waere vil ungevuoge .”
1v,7 sprah der trvhsatze .
1v,8 “daz ih mih vermeze .
1v,9 ob iz waere gelogen .”
1v,10 den herren het er nah betrogen .
1v,11 er want iz war waere .
1v,12 der chunich do daz maere .
1v,13 siner tohtir selbe sagete .
1v,14 daz der trvhsatze habete .
1v,15 si gewvnnen ze wibe .
1v,16 mit sin selbes libe .
1v,17 vil harte maenliche .
1v,18 vnd sprah offenliche .
1v,19 er sold si im ze wibe geben .
1v,20 ovch mohte si in gern nemen .
1v,21 wan er het erslagen den serpant .
1v,22 do sprah div vrowe alzehant .
1v,23 “vater daz gelovbet mir .
1v,24 er ne hat niht rehte gesaget dir .
1v,25 ioh begieng er nie dehein vrumicheit .
1v,26 wa nam er nu die manheit .
1v,27 daz er in torste bestan .
1v,28 nu la dinen muot zigan .
1v,29 vn- uernim die warheit rehte .
1v,30 Sage dem guoten chnehte .
1v,31 daz er bite biz morgen vruo .”
1v,32 do tet der chunich also .
1v,33 Der truchsatze manete .
1v,34 den chunich des er habite .
1v,35 gelobet mit siner warheit .
1v,36 im was innechliche leit .
1v,37 daz er iz so lange vriste .
1v,38 nu vernemet mit welhen listen .
1v,39 vrowe ysalde do ervuore .
1v,40 ob er den trachen sluoge .
1v,41 si sprach zvo Peronise .
1v,42 daz er braehte lise .
1v,43 driv phaerith als iz tagete .
1v,44 Brangenen si do sagete .
1v,45 einer ir ivnchvrovwen .
1v,46 si wold selbe schovwen .
1v,47 wie der wvrm gewvnt waere .
1v,48 Peronis der chameraere .

1v,49 der brahte div pharit fro .
1v,50 vf sazen si do .
1v,51 vn- riten geliche .
1v,52 div schone vrovwe riche .
1v,53 tristrandis slawe do gesach .
1v,54 ze Peronise si do sprah .
1v,55 “sih wa diz ros was beslagin .
1v,56 daz den helt hat her getragen .
1v,57 der den trachin bestvont .
1v,58 daz ist uns allen wol chvnt .
1v,59 man besleht niht div ros hie .
1v,60 svane so er chomen si .
1v,61 dirre der hie geriten is .
1v,62 des sit ze war gewis .
1v,63 der hat geslagen den serpant .”
1v,64 do quamen die vrovwen alzehant .
1v,65 da der trache lach tot .
1v,66 do vunden si den schilt guot .
1v,67 verbrunnen also garwe .
1v,68 daz si in bi der varwe .
1v,69 ne mohten niht erchennen .
1v,70 ovch lach daz ros besenget .
1v,71 daz si chume erchanden .
1v,72 daz iz in dem lande .
1v,73 niht was gezogen .
1v,74 “owi war ist der helt chomen .
1v,75 der ditze ros her reit .”
1v,76 sprah div vrowe gemeit .
1v,77 “wie gern ih daz wiste .”
1v,78 si sprah aber enrihte .
1v,79 “in habent die mordaere erslagen .
1v,80 er liget hie etteswa bigraben .”
1v,81 Zvo Peronis si do sprah .
1v,82 daz er suhte daz grab .
1v,83 ob er iz vinden mohte .
1v,84 sie sprah sver so sovhte .
1v,85 daz er funde den degen .
1v,86 si wold im hundirt mark geben .
1v,87 do ne sohten si niht lange .
1v,88 e brangene cham gegangen .
1v,89 zvo dem mose da er lach .
1v,90 div ivnchvrowe in gesah .
1v,91 den helm glizen .
1v,92 sam ein carbuncel wize .
1v,93 “ih han den helt fvnden .
1v,94 vil harte vngesunden .
1v,95 nv chomit ilande here .
1v,96 ob ir in mohte ernern .”

1v,97 sprah div guote brangene .
1v,98 der vrowen wart vil liebe .
1v,99 do si des siechen wart gewar .
1v,100 vil schier cham si dar .
1v,101 den helm si im ab bant .
1v,102 do gehorte wol tristrant .
1v,103 daz da waren vrowen .
1v,104 uf warf er die ovgen .
1v,105 vn- vragete wer da waere .
1v,106 der im den helm naeme .
1v,107 Div vrowe antwvrt im do .
1v,108 ne habe nehein vorhten nv .
1v,109 er wirt [...][...] .
1v,1 zuo der vrowen chemenaten .
1v,2 Do si div chunegin gesah .
1v,3 nu horent wie si sprah .
1v,4 “willechomen liebez wip .
1v,5 daz du behalden hast den lip .
1v,6 des lob ih got uon himele .
1v,7 er was z vare hie nidere .
1v,8 vnd hat dir geholfen uz der not .
1v,9 tet er mir nu den selben tot .
1v,10 den ih dir hat gedaht .
1v,11 oder versenchit mih sin chraft .
1v,12 also uerre in abgrunde .
1v,13 oder vergebe mir mine sunde .
1v,14 so riht er cheiserliche .”
1v,15 do mit viel div vrowe riche .
1v,16 brangene ze vuoze .
1v,17 si bot ir groze buoze .
1v,18 und minnechlichiv wort .
1v,19 daz si vergaeze den mort .
1v,20 den sie wold mit ir began .
1v,21 ovch suhte brangene san .
1v,22 der chuneginne genade .
1v,23 daz si ir uergaebe .
1v,24 ob siv ieht hat getan .
1v,25 daz si vermiden solde han .
1v,26 da lagin si beide .
1v,27 mit michelm leide .
1v,28 waren si bevangin .
1v,29 dar lagin si so lange .
1v,30 daz si niemen uf huob .
1v,31 biz ez si beide dvhte guot .
1v,32 daz si vf stuonden .
1v,33 vnd den nit versunden .
1v,34 Do chustin sih die vrowen zvo .
1v,35 diu chuneginne daht do .

1v,36 wie si ergezte brangene .
1v,37 die leide mit liebe .
1v,38 die si ir habite getan .
1v,39 do was der vil chuone man .
1v,40 Tristrant da niht ze huse .
1v,41 er was mit dem chunige uz .
1v,42 geriten birsen in den walt .
1v,43 do im daz maere wart gezalt .
1v,44 von kurvenale sinem trut .
1v,45 do wart dem herren an sim muot .
1v,46 beide lieb vnd zorn .
1v,47 “dizze waere bezzer uerborn .”
1v,48 sprah er zuo der chuneginne .
1v,49 “nu des niht moht sin .
1v,50 nu sal den mort Brangene .
1v,51 verchiesen durh min liebe .
1v,52 ir muozint gesuonet wesin .
1v,53 daz si chvme ist genesin .
1v,54 des ergetzint si mit eren .”
1v,55 do sprach div chunigin here .
1v,56 daz si iz gerne taete .
1v,57 do wart div svone staete .
1v,58 Do chustin sih die vrovwen
1v,59 do wart ane wunden .
1v,60 Tristrant sere uersniten .
1v,61 nv merchet reht wa mite .
1v,62 er wart geveht an dem hove .
1v,63 von einem richen herzoge .
1v,64 vnd von vier gravin .
1v,65 die des chuniges houes phlagin .
1v,66 ih wil iv sagin vmb waz .
1v,67 si hatin micheln haz .
1v,68 daz er mit tugenden lebete .
1v,69 vnd nah den eren strebite .
1v,70 vnd daz beste tet z allir zit .
1v,71 dar umb hatin si den nit .
1v,72 wan si warin selb niht frume .
1v,73 als iz vil diche is schin chomen .
1v,74 vnd geschiht noh manigem frvmen manne .
1v,75 daz im der bose niht en gan .
1v,76 daz man wol spreche sin wort .
1v,77 svenne so er in lobin hort .
1v,78 so mag er iz niht widerreden .
1v,79 er get lihte uon dem wege .
1v,80 und sprichet lihte “iz ist ein lugene .”
1v,81 daz gezaeme uns allin ubele .
1v,82 wolden wir iz merchin .
1v,83 wand mit solichin werchin .

1v,84 selten oder nie nehein man .
1v,85 so grozin bris ne gewan .
1v,86 vnd [...][...] also staete an der minne .
1v,87 nvra ivngelinge .
1v,88 gedenchet an diu vrumecheit .
1v,89 vnd lazint iv die bosheit wesin leit .
1v,90 Sver got mit herzin minnet .
1v,91 vnd nah den tugenden ringet .
1v,92 dem volgit selten vnheil .
1v,93 ovch mag er wol sin teil .
1v,94 gewinnen al des er bedarf .
1v,95 owol in daz er ie des warp .
1v,96 sver biderbe vnd getriv ist .
1v,97 vnd dan wisliche list .
1v,98 mit gutem siten an sin herze hat .
1v,99 der mag des habin guotin rat .
1v,100 daz in die bosin niden .
1v,101 wan si ne mugin iz niht vermiden .
1v,102 si muozint im vnwillich sin .
1v,103 so is im abir min traehtin .
1v,104 und alle guote lute holt .
1v,105 daz hat er verdienet vnd verscholt .
1v,106 und noh al tage tvot .
1v,107 dennoh so ist der bosin mvot .
1v,108 so hart zvo im erbolgen .

2v,1 Do der chunich in den walt quam .
2v,2 vnd der wenige man .
2v,3 vil reht het uernomen .
2v,4 daz tristrant zvo der vrowen solde chomen .
2v,5 er sprah zvo dem chunige san .
2v,6 “herre ir sult mir mit mir gan .
2v,7 vnd tvon als ih ivh heizen .”
2v,8 do giengen si ageleize .
2v,9 zvo der linden div bi dem brunnen stuont .
2v,10 “ih sag iu herre waz ir tvont .”
2v,11 sprah der got leidige twerch .
2v,12 “wir ne habin anders neheinen berch .
2v,13 wan ir svlt her uf stigen .
2v,14 vnd vil stille svigen .
2v,15 vf disem selben bovme .
2v,16 svle wir nemen govme .
2v,17 waz ir gesehet van disen zvein .”
2v,18 der mane so liehte schein .
2v,19 als iz tach waere .
2v,20 do steich der chvnich here .
2v,21 uf den bovm als er in hiez .
2v,22 der twerch des nivht ne liez .

2v,23 er ne stige nah im dar uf .
2v,24 ih waene in sin geselle dar uf .
2v,25 huob satanas der tievel .
2v,26 ih bin ioh an zvivel .
2v,27 er hulfe im sicherliche .
2v,28 wan er wil sin riche .
2v,29 mit im han gemeine .
2v,30 wie moht er in dan so eine .
2v,31 uf den bovm lazin stigen .
2v,32 daz si beide got verwazze .
2v,33 Do ne stvonden si niht lange .
2v,34 e Tristrant cham gigangen .
2v,35 des loubes er brah .
2v,36 und warf iz in des brunnen wach .
2v,37 er liez ir den span nah .
2v,38 da daz chruze vf was . an gescriben .
2v,39 in dem brunne sah er bi me schimen .
2v,40 dise zvein oben im stan .
2v,41 do tet er als ein wise man .
2v,42 daz er nivht uf ne sah .
2v,43 zvo im selben er do sprah .
2v,44 “nu muz ih leider tot sin .
2v,45 owi west v chunegin .
2v,46 die huot div uns ist getan .”
2v,47 do floz daz lovp und der span .
2v,48 durh die chemnatin .
2v,49 div vrowe do vil drate .
2v,50 zvo dem nezzeline giench .
2v,51 da si den span mit viench .
2v,52 si begunde daz chruze schowen .
2v,53 do wiste wol div vrowe .
2v,54 Tristranden in der warte .
2v,55 do ilete si harte .
2v,56 da si den chvonen helt vant .
2v,57 do saz der herre Tristrant .
2v,58 vnd winchte alliz wider sih .
2v,59 “der riche got gesegen mich .”
2v,60 daht div chvneginne .
2v,61 “waz ist disem ivngelinge .
2v,62 daz er niht vf ne stet .
2v,63 vnd niht engegin mir get .
2v,64 des was ih harte vngewane .
2v,65 ich ne weiz niht wa von iz chame .”
2v,66 Do gesah si daz winchin .
2v,67 vnd begund san denchin .
2v,68 “im wirret svaz so iz si .
2v,69 ih waene hier is etteswer bi .
2v,70 der unsir habe gehuot .”

2v,71 bi dem brunne si gestuont .
2v,72 vnd wart der spehaere gewar .
2v,73 der mane truoch den schat dar .
2v,74 an den brunnen von den mannen . zvein .
2v,75 der vrowen wisheit da schein .
2v,76 daz si div ovgen niht dar ne carde .
2v,77 vnd reht also gebarde .
2v,78 als si ir niene wiste .
2v,79 vnd sprah mit grozem liste .
2v,80 “tristrant waz sold ih her zvo dir .”
2v,81 “vrowe daz ir helfent mir .
2v,82 daz mir min herre sin hulde gebe .
2v,83 vnd mih abir laze wesin .
2v,84 als ih e was in sinem hove .”
2v,85 “ich wil dir z vare gelovbin .
2v,86 dar zu ne hilf ih dir niht .
2v,87 wan mir ist harte liep .
2v,88 daz er dir so gram is .
2v,89 des wis ze ware gewis .
2v,90 daz ih dir dar zvo niht ne frume .
2v,91 wan ih bin ze worte chomen .
2v,92 von dir ane schvlt .
2v,93 ih was dir durh minen herren holt .
2v,94 wan dv sin neve waerist .
2v,95 vnd siner eren phlagest .
2v,96 baz denne die andirn alle .
2v,97 nu bin ih ze schalle .
2v,98 von dir chomen ane not .
2v,99 taete dir min herre nv den tot .
2v,100 daz waere mir vnmaere .”
2v,101 Nein vrowe durh din ere .
2v,102 dv salt mih des geniezen .

